
B9-0457/2023

Riżoluzzjoni tal-Parlament Ewropew dwar l-effikaċja tas-sanzjonijiet tal-UE fuq ir-
Russja
(2023/2905(RSP))

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar l-Ukrajna u r-Russja,

– wara li kkunsidra l-Karta tan-NU, il-Konvenzjonijiet ta’ The Hague, il-Konvenzjonijiet 
ta’ Ġinevra u l-protokolli addizzjonali tagħhom, u l-Istatut ta’ Ruma tal-Qorti Kriminali 
Internazzjonali,

– wara li kkunsidra l-Ftehim ta’ Assoċjazzjoni bejn l-Unjoni Ewropea u l-Istati Membri 
tagħha, minn naħa waħda, u l-Ukrajna, min-naħa l-oħra1, u ż-Żona ta’ Kummerċ Ħieles 
Approfondita u Komprensiva bejn l-Unjoni Ewropea u l-Ukrajna, iffirmat fl-2014,

– wara li kkunsidra l-Artikolu 132(2) tar-Regoli ta’ Proċedura tiegħu,

A. billi l-Federazzjoni Russa, bl-appoġġ attiv tad-dittatur Belarussu Aliaksandr 
Lukashenka, qed tkompli l-gwerra illegali, mhux ipprovokata u mhux iġġustifikata 
tagħha kontra l-Ukrajna, li bdiet mill-2014 bl-okkupazzjoni tal-Krimea u ta’ partijiet 
mill-oblasts ta’ Donetsk u Luhansk, iżda li eskalat fl-24 ta’ Frar 2022 biex issir l-akbar 
kunflitt militari fil-kontinent Ewropew sa minn tmiem it-Tieni Gwerra Dinjija;

B. billi l-politiki preċedenti fil-konfront tal-Federazzjoni Russa naqsu milli jwaqqfu l-
imperjaliżmu tagħha u rriżultaw biss fi gwerer ta’ aggressjoni dejjem aktar qerrieda, 
b’tali mod li kwalunkwe ħaġa li ma tidhirx li hija ta’ rebħa għall-Ukrajna tkun riżultat 
intollerabbli għall-paċi internazzjonali, għad-drittijiet tal-bniedem u għad-demokrazija;

C. billi anke wara l-2014, l-UE u xi wħud mill-Istati Membri tagħha komplew b’politika 
ta’ kooperazzjoni mill-qrib mal-Federazzjoni Russa f’diversi oqsma, b’mod partikolari 
l-enerġija, iżda wkoll fis-settur spazjali u anke fil-qasam militari, minkejja sejħiet biex 
iwaqqfu dan; billi kumpaniji Ewropej, bħal Siemens, kif ukoll kumpaniji involuti fil-
kostruzzjoni tal-pont ta’ Kerch, wettqu ksur evidenti tas-sanzjonijiet tal-UE u 
kkontribwew biex iżidu l-kapaċitajiet tar-Russja u jippermettu aktar aggressjoni; billi 
tali każijiet skandalużi, minkejja xi attenzjoni tal-media, ma ġewx investigati u mressqa 
l-qorti kif xieraq, li jaġixxi bħala deterrent għal kumpaniji oħra;

D. billi l-UE adottat 11-il pakkett ta’ sanzjonijiet kontra r-Russja biex iddgħajjef il-kapaċità 
militari tagħha u xxekkel il-kapaċità tagħha li twettaq gwerra fuq skala sħiħa; billi dawn 
jinkludu sanzjonijiet personali kontra aktar minn 1 800 individwu, l-iskonnessjoni ta’ 10 
istituzzjonijiet finanzjarji Russi ewlenin – inkluż l-akbar bank tar-Russja, Sberbank – 
mis-sistema ta’ messaġġi finanzjarji internazzjonali SWIFT, projbizzjoni fuq l-
esportazzjonijiet lejn ir-Russja (inkluż it-tranżitu) ta’ oġġetti u/jew teknoloġija b’użu 
doppju, magni tad-droni, armi, armi tan-nar ċivili, munizzjon, vetturi militari u tagħmir 

paramilitari, l-għeluq tal-ispazju tal-ajru, tal-portijiet tal-baħar u tat-toroq tal-UE għall-
inġenji tal-ajru, għall-bastimenti u għall-operaturi tat-trasport Russi, limitu massimu tal-
prezz fuq iż-żejt mhux maħdum u fuq il-prodotti tal-petroleum Russi esportati lejn 
pajjiżi terzi u projbizzjoni fuq il-forniment ta’ trasport marittimu; billi għalkemm dawn 
is-sanzjonijiet sa ċertu punt xekklu l-kapaċità tal-Kremlin li jwettaq il-gwerra mhux 
ipprovokata tiegħu, dawn għandhom madankollu jkunu akkumpanjati minn sforzi oħra 
bħall-appoġġ militari kontinwu lill-Ukrajna;

E. billi huwa stmat li l-UE ffriżat EUR 300 000 000 000 mir-riżervi tal-banek ċentrali tar-
Russja u EUR 19 000 000 000 fi flus ta’ oligarki Russi, filwaqt li l-Istati Uniti u l-alleati 
l-oħra tal-Punent imblukkaw jew ħatfu aktar minn USD 58 000 000 000 f’assi li huma 
proprjetà ta’ Russi sanzjonati jew ikkontrollati minnhom;

F. billi bħala reazzjoni għall-att ta’ aggressjoni, ħafna kumpaniji internazzjonali ddeċidew 
li jħallu s-suq Russu, iżda għadd sinifikanti ta’ ditti li għandhom il-kwartieri ġenerali 
tagħhom fl-UE u fil-pajjiżi tal-G7, b’mod partikolari fil-Ġermanja, fi Franza, fl-Italja, 
fil-Greċja, fis-Slovenja, fl-Awstrija u fi Spanja, madankollu jkomplu joperaw u jinvestu 
fir-Russja, u b’hekk jappoġġjaw l-ekonomija tal-gwerra tar-Russja;

G. billi r-Russja tiddependi minn individwi u entitajiet ta’ pajjiżi terzi li huma lesti li jfornu 
mill-ġdid lill-forzi militari tagħha u li jippermettulha tkompli l-gwerra qalila tagħha 
kontra l-Ukrajna; billi skont rapporti kredibbli, il-provvista ta’ armi u tagħmir militari 
qed tkompli, mhux biss mill-Korea ta’ Fuq u mill-Iran iżda wkoll dejjem aktar miċ-
Ċina;

H. billi disa’ snin minn meta bdiet l-aggressjoni tar-Russja kontra l-Ukrajna, Raiffeisen, l-
akbar sellief tal-Punent li għadu qed jopera taħt ir-reġim ta’ Putin, iġġenera kważi nofs 
il-profitti tiegħu mill-operazzjonijiet Russi tiegħu, b’żieda notevoli fil-profitti fl-2022, 
minkejja sejħiet biex inaqqas in-negozju tiegħu fil-pajjiż;

I. billi l-iskemi tar-Russja għall-evażjoni tas-sanzjonijiet qed isiru aktar avvanzati, b’mod 
partikolari fir-rigward tal-bejgħ taż-żejt li jibqa’ s-sors ewlieni biex tiffinanzja l-gwerra 
tagħha;

J. billi l-pajjiżi tal-UE importaw madwar l-istess ammont ta’ gass naturali likwifikat 
(LNG) Russu minn Jannar sa Settembru 2023 kif għamlu matul l-istess perjodu fis-sena 
preċedenti, b’xi wħud iżidu l-importazzjonijiet tagħhom tal-LNG b’40 % sa 50 %, 
filwaqt li l-kumpaniji Ġermaniżi Technip u Linde kellhom rwol kritiku fl-iżvilupp tal-
proġett “LNG 2 Artiku” min-naħa tar-Russja, li dan l-aħħar żdied mar-reġim tas-
sanzjonijiet tal-Istati Uniti;

K. billi r-Russja ħolqot l-hekk imsejħa flotta illegali ta’ tankers taż-żejt li kapaċi joperaw 
mingħajr assigurazzjoni u servizzi oħra tal-Punent, sabiex tevita l-limitu massimu taż-
żejt introdott mill-UE;

L. billi r-Russja tista’ tikseb għadd sinifikanti ta’ komponenti tal-kompjuter meħtieġa biex 
jipproduċu missili ballistiċi u kruċiera billi tuża l-programm spazjali tagħha 
(ROSCOSMOS) bħala mezz biex takkwista teknoloġiji b’applikazzjonijiet kemm ċivili 
kif ukoll militari;

M. billi bosta kumpaniji, inkluż fis-Serbja, fl-Armenja, fil-Każakistan, fit-Turkija, fl-Indja 
u fiċ-Ċina huma lesti li jieħdu riskji sostanzjali biex jissodisfaw id-domanda tal-akkwist 
Russa għal oġġetti pprojbiti skont is-sanzjonijiet tal-UE;

N. billi r-Russja stabbiliet rotot alternattivi għall-importazzjonijiet ta’ oġġetti b’użu doppju 
– prinċipalment miċ-Ċina, mit-Turkija, minn Ċipru u mill-Emirati Għarab Magħquda – 
li saru ċentri għall-esportazzjoni, għar-riesportazzjoni u għat-trażbord ta’ teknoloġija u 
ta’ tagħmir magħmula barra l-pajjiż lejn ir-Russja; billi l-kwantità ta’ dawn l-
importazzjonijiet diġà qabżet il-livelli ta’ qabel il-gwerra; billi, pereżempju, l-
importazzjonijiet tar-Russja ta’ mikroproċessuri u/jew semikondutturi żdiedu minn 
USD 1,820 000 000 fl-2021 għal USD 2,450 000 000 fl-2022 (sena għal sena);

O. billi, skont xi sorsi, fl-2022 ir-Russja importat vetturi tal-ajru mingħajr bdot abbord miċ-
Ċina, minn Hong Kong, mill-Indja, mit-Turkija kif ukoll minn pajjiżi tal-UE, jiġifieri 
min-Netherlands u mill-Ġermanja;

P. billi mingħajr sanzjonijiet fuq il-kummerċ tal-qamħ Russu, il-Kremlin uża l-imblukkar 
tal-ħbub tal-Baħar l-Iswed biex ikeċċi b’mod aggressiv lill-Ukrajna mis-swieq 
tradizzjonali tagħha u jespandi l-esportazzjonijiet tiegħu stess, u kompla jesporta l-qamħ 
misruq mit-territorji okkupati tal-Ukrajna;

1. Itenni l-appoġġ sod tiegħu għall-indipendenza, għas-sovranità u għall-integrità 
territorjali tal-Ukrajna, fil-fruntieri rikonoxxuti internazzjonalment tagħha, u jafferma li 
hija l-politika tal-UE li tara lill-Ukrajna tirbaħ kontra l-invażjoni u tiġi restawrata għall-
fruntieri rikonoxxuti internazzjonalment tagħha tal-1991; itenni l-kundanna tiegħu bl-
aktar termini qawwija possibbli tal-gwerra illegali, mhux ipprovokata u mhux 
iġġustifikata tar-Russja kontra l-Ukrajna;

2. Jitlob li r-Russja u l-forzi proxy tagħha jwaqqfu l-azzjonijiet militari kollha, b’mod 
partikolari l-attakki ġenoċidali kontra ż-żoni residenzjali u l-infrastruttura ċivili, kif 
ukoll it-trasferiment bil-forza tat-tfal Ukreni fil-Federazzjoni Russa u fil-Belarussja, u li 
r-Russja tirtira kompletament u mingħajr kundizzjoni l-forzi militari, l-aġenti u t-
tagħmir militari kollha mit-territorju kollu tal-Ukrajna rikonoxxut fuq livell 
internazzjonali;

3. Jilqa’ l-aktar pakkett reċenti ta’ sanzjonijiet imħabbar fit-2 ta’ Novembru 2023 mill-
Istati Uniti u jitlob li tinżamm koordinazzjoni mill-qrib tal-miżuri restrittivi li għandhom 
l-għan li jnaqqsu l-kapaċità tar-Russja li tkompli l-aggressjoni tagħha;

4. Jappella għat-tħejjija u għall-implimentazzjoni malajr ta’ pakkett ġdid ta’ sanzjonijiet 
tal-UE li jsaħħaħ u jiżgura l-effikaċja akbar tal-miżuri restrittivi li diġà hemm stabbiliti 
u jagħmilha aktar diffiċli għar-Russja u għall-pajjiżi terzi biex jevitaw dawn il-miżuri, 
b’mod partikolari:

a. billi jiġu imposti miżuri biex ifixklu kull rabta fil-katina tal-provvista militari tar-
Russja u jiġu mmirati atturi esterni li jfittxu li jappoġġjaw l-isforz tal-gwerra tar-
Russja, inkluż permezz tal-produzzjoni ta’ droni u missili;

b. billi jiġu introdotti sanzjonijiet addizzjonali mmirati lejn atturi kummerċjali Russi 
li jħallu impatt, inklużi, fost oħrajn, il-kumpaniji Russi li għadhom preżenti fis-

swieq tal-UE, bħal Lukoil, billi titnaqqas il-kooperazzjoni tal-UE dwar il-fjuwil 
nukleari ma’ Moska u tiġi inkluża l-Korporazzjoni tal-Istat Russu għall-Enerġija 
Atomika Rosatom fir-reġim tas-sanzjonijiet;

c. billi tiġi pprojbita l-importazzjoni ta’ djamanti Russi u tiġi sanzjonata l-kumpanija 
tal-Istat Alrosa, u bl-introduzzjoni wiesgħa ta’ sistemi ta’ traċċar tal-oriġini tad-
djamanti abbażi ta’ teknoloġiji ġodda;

d. billi jissaħħaħ l-infurzar tal-limitu massimu tal-prezz taż-żejt u l-konformità mal-
limitu massimu tal-prezz, b’mod partikolari billi jkun meħtieġ li l-attestazzjonijiet 
tal-prezzijiet għat-tagħbijiet taż-żejt Russa jinħarġu biss minn lista bajda ta’ 
negozjanti approvati u billi t-tankers kollha li jgħaddu mill-ilmijiet territorjali 
Ewropej jintalbu jivverifikaw li jkollhom assigurazzjoni adegwata f’każ ta’ tixrid 
taż-żejt (“P&I”);

e. billi jiġu imposti sanzjonijiet sħaħ fuq il-kumpaniji taż-żejt u tal-gass Russi kollha 
– inkluża Gazprom, Gazpromneft, Rosneft, Surgutneftegas, Lukoil, Tatneft, 
Transneft, Sibur, Zarubezhneft u Novatek;

f. billi jiġu imposti sanzjonijiet sħaħ fuq Gazprombank, li qabel kien eżentat minn 
sanzjonijiet biex jiġi ffaċilitat il-kummerċ tal-enerġija;

g. billi tiġi imposta tassazzjoni sħiħa fuq il-kumpaniji taż-żejt u tal-gass tal-Punent li 
għadhom fir-Russja;

h. billi tiġi imposta projbizzjoni sħiħa fuq l-importazzjonijiet tal-LNG mir-Russja u 
kwalunkwe kooperazzjoni teknoloġika dwar l-iżvilupp u l-appoġġ għas-settur tal-
LNG;

i. billi jiġi limitat l-aċċess għat-teknoloġiji tal-informazzjoni u tal-komunikazzjoni 
(ICT) u l-iżvilupp futur tagħhom, inkluża projbizzjoni fuq iż-żamma tas-servizzi 
tal-cloud u billi jiġu estiżi s-sanzjonijiet fuq entitajiet u individwi li jiffinanzjaw, 
jirriċerkaw, jiżviluppaw jew jimportaw teknoloġija avvanzata lejn ir-Russja;

j. billi jiġi mblukkat l-aċċess tar-Russja għas-servizzi fil-qasam taż-żejt (OFS) tal-
Punent;

k. billi jiġu ssanzjonati l-kumpaniji Russi tal-OFS;

l. billi ssir ħidma mal-pajjiżi tal-OPEC+ sabiex jiġi pprevenut li l-ekonomija Russa 
tingħata spinta mill-profitti miksuba mill-esportazzjonijiet taż-żejt;

m. billi tiġi limitata l-esportazzjoni ta’ oġġetti b’użu doppju billi jiġu armonizzati d-
definizzjonijiet li l-oġġetti jitqiesu bħala “użu doppju” u billi jiġu applikati 
restrizzjonijiet b’mod konsistenti fil-ġuriżdizzjonijiet kollha;

n. billi jiġi applikat proċess aktar strett ta’ liċenzjar tal-esportazzjoni u kapaċità 
akbar ta’ infurzar, b’attenzjoni partikolari għall-prodotti taħt sanzjonijiet li 
jinbiegħu lil intermedjarji u pajjiżi li huma marbuta mill-qrib mar-Russja u li 
jistgħu jaġixxu bħala intermedjarji għall-kumpaniji Russi;

o. billi titneħħa jew tiġi sospiża s-sħubija tar-Russja f’organizzazzjonijiet 
internazzjonali, inkluż il-Kunsill tas-Sigurtà tan-NU, l-Organizzazzjoni Dinjija 
tal-Kummerċ, l-Organizzazzjoni Dinjija Doganali, il-Fond Monetarju 
Internazzjonali u billi tiġi mblukkata l-parteċipazzjoni tar-Russja f’avvenimenti 
sportivi u kulturali;

p. billi jiġu imposti sanzjonijiet sekondarji fuq kumpaniji f’pajjiżi terzi li qed 
jipprovdu lir-Russja b’oġġetti militari u b’użu doppju;

q. billi titwaqqaf minnufih kwalunkwe kooperazzjoni fil-programm spazjali mar-
Russja u l-provvista ta’ kwalunkwe materjal marbut ma’ dan il-programm;

r. billi jiġu imposti sanzjonijiet sħaħ fuq l-akbar 10 banek tar-Russja – Sberbank, 
VTB Bank, Gazprombank, Alfa-Bank, Rosselkhozbank (il-Bank Agrikolu Russu), 
il-Bank ta’ Kreditu ta’ Moska, il-Bank Otkritie, VEB, Promsvyazbank u 
Sovcombank;

s. billi jiġu stabbiliti skadenzi għall-ħruġ tal-bqija tal-banek barranin mis-suq Russu, 
b’mod partikolari Raiffeisen, l-akbar bank tal-Punent li għadu qed jopera fir-
Russja u billi jiġu mhedda istituzzjonijiet ta’ pajjiżi terzi b’sanzjonijiet sekondarji 
sabiex jingħalqu l-lakuni;

t. billi ssir ħidma ma’ kumpaniji ewlenin li jkomplu jesportaw oġġetti lejn ir-Russja 
u billi l-opinjoni pubblika tiġi infurmata dwar l-użu tagħhom fil-gwerra kontra l-
Ukrajna, sabiex jitħeġġu jissodisfaw il-mudelli ta’ responsabbiltà soċjali 
korporattiva tagħhom u jimplimentaw miżuri proattivi biex iwaqqfu t-
trasferimenti tat-teknoloġija;

u. billi jiġu sanzjonati l-intermedjarji u l-kumpaniji ta’ partijiet terzi li jintużaw 
għall-finijiet ta’ evitar tar-reġim attwali ta’ sanzjonijiet;

5. Jesprimi dispjaċir għad-deċiżjoni ta’ ħafna kumpaniji tal-Punent li jkomplu jagħmlu 
negozju mal-Federazzjoni Russa, li tqajjem dubju dwar ir-rieda tal-gvernijiet tagħhom li 
jinqatgħu mill-ekonomija tar-reġim dittatorjali aggressur; jistieden lil dawk li sa issa 
għażlu l-profitt fuq ir-responsabbiltà soċjali korporattiva u d-deċenza pubblika ordinarja 
biex iħallu s-suq Russu u jużaw l-opportunità li jinvolvu ruħhom fil-pjan ta’ rkupru u ta’ 
bini mill-ġdid tal-Ukrajna, li se jkun l-akbar proġett ta’ investiment fl-Ewropa;

6. Jistieden lill-awtoritajiet rilevanti jinvestigaw u jikkastigaw l-aktar ksur sfaċċat, bħall-
azzjonijiet minn Siemens fil-kunsinna tat-turbini fil-Krimea okkupata, kif ukoll il-
kumpaniji li pparteċipaw fil-kostruzzjoni tal-pont ta’ Kerch; jissottolinja li l-kumpaniji 
li jiksru s-sanzjonijiet tal-UE għandhom jinqatgħu minn kwalunkwe fond tal-UE, 
jikkooperaw bis-sħiħ fl-investigazzjoni u jirrimedjaw is-sitwazzjoni;

7. Jitlob lill-UE u lill-Istati Membri tagħha jaħdmu aktar mill-qrib mas-sħab 
internazzjonali, sabiex jipprevjenu aktar l-evażjoni tas-sanzjonijiet Russi u l-ksur tal-
kontroll tal-esportazzjoni permezz tal-ġuriżdizzjonijiet tagħhom; jappella, barra minn 
hekk, għal aktar koordinazzjoni mas-sħab demokratiċi, b’mod partikolari l-G7 u jilqa’ s-
sanzjonijiet reċenti tal-Istati Uniti li għandhom l-għan li jfixklu l-katina tal-provvista 
tar-Russja għall-oġġetti tal-akbar prijorità;



RE\1289577MT.docx 7/7 PE754.367v01-00

MT

8. Jistieden lill-Istati Membri u lis-Servizz Ewropew għall-Azzjoni Esterna jagħmlu 
pressjoni fuq pajjiżi terzi, b’mod partikolari dawk li jaspiraw li jissieħbu fl-UE jew 
rabtiet aktar mill-qrib mal-UE, jieqfu jgħinu lir-Russja biex tevita s-sanzjonijiet tal-UE 
u jagħmlu pressjoni fuq in-negozji u l-kumpaniji tagħhom biex jieqfu jikkooperaw mal-
Federazzjoni Russa;

9. Jissottolinja l-ħtieġa li l-Belarussja tirrifletti dawn il-miżuri restrittivi; jinnota li 
minkejja diversi appelli biex isir dan, il-Belarussja ma kkupjatx is-sanzjonijiet imposti 
fuq Moska, teżerċita vjolenza inaċċettabbli kontra ċ-ċittadini Belarussi, tikkoopera mar-
Russja fl-aggressjoni kontra l-Ukrajna, u, flimkien mar-Russja, tuża l-migrazzjoni bħala 
arma għal skopijiet politiċi u twettaq azzjonijiet ibridi mmirati kontra l-Unjoni 
Ewropea;

10. Itenni t-twemmin qawwi li r-Russja għandha tħallas għall-ispejjeż biex terġa’ tinbena l-
Ukrajna, peress li l-awtur tal-aggressjoni għandu jħallas għad-delitti tal-gwerra tiegħu u 
jipprovdi kumpens għall-ħsara kollha; itenni, f’dan ir-rigward, l-appell tiegħu lill-
Kummissjoni u lill-Istati Membri biex jieħdu t-tmexxija fit-tħejjija ta’ mekkaniżmu 
multilaterali għas-sorveljanza, l-infurzar u l-iżborż tal-pagamenti tar-riparazzjonijiet 
Russi lill-Ukrajna, u jiffaċilitaw l-użu għal dan il-għan ta’ fondi u assi ffriżati bħala 
riżultat tal-invażjoni Russa;

11. Jagħti istruzzjonijiet lill-President tiegħu biex tgħaddi din ir-riżoluzzjoni lill-Viċi 
President tal-Kummissjoni/Rappreżentant Għoli tal-Unjoni għall-Affarijiet Barranin u l-
Politika ta’ Sigurtà, lill-Kunsill, lill-Kummissjoni, lill-gvernijiet u lill-parlamenti tal-
Istati Membri, lis-Segretarju Ġenerali tan-Nazzjonijiet Uniti, lill-Kunsill tal-Ewropa, 
lill-Organizzazzjoni għas-Sigurtà u l-Kooperazzjoni fl-Ewropa, lill-Uffiċċju tal-
Kummissarju Għoli tan-Nazzjonijiet Uniti għad-Drittijiet tal-Bniedem, lill-Uffiċċju tal-
Kummissarju Għoli tan-Nazzjonijiet Uniti għar-Rifuġjati, lill-Kumitat Internazzjonali 
tas-Salib l-Aħmar, lill-Qorti Kriminali Internazzjonali, lill-President, lill-Gvern u lill-
Parlament tal-Federazzjoni Russa, u lill-President, lill-Gvern u lill-Parlament tal-
Ukrajna.


